Джяржаўная ўстанова адукацыі “Сярэдняя школа №8 г. Крычава”
Урок дадатковага чытання па беларускай літаратуры ў 7 класе
з выкарыстаннем мультымедыйных сродкаў і элементамі  інтэрактыўных тэхналогій (метад  “Лагічны ланцужок”, “Тузін пытанняў”)
”Янка Маўр. Жыццё дзяцей у цыкле твораў пра далёкія краіны (па апавяданнях “Лацароні”, “Слёзы Тубі”, “Незвычайная прынада”)”

Падрыхтавала настаўніца
беларускай мовы і літаратуры
Піменава Л. У.

Мэты:

· выклікаць у вучняў цікавасць да чытання твораў Я. Маўра;

· прывучаць дзяцей да ўважлівага асэнсаванага чытання;

· развіваць уменні і навыкі самастойнай работы з мастацкай кнігай;

· выхоўваць пачуццё суперажывання за лёс дзяцей у каланіяльных краінах.

Абсталяванне: мультымедыйная ўстаноўка, закон РБ “Аб правах дзіцяці”, карта свету, партрэт Я. Маўра, карткі для групавой работы, карткі-дапаможнікі, карткі-білеты, тлумачальны слоўнік.
Эпіграф да партрэта: 
“Чую біццё чалавечага сэрца…” Я. Маўр
“Гэта арыгінальны і багаты па сваіх творчых здольнасцях, па сваёй універсальнай эрудыцыі пісьменнік” А. Якімовіч
I. Арганізацыйны момант (слова настаўніка)
· Добры дзень! Мы пачынаем урок. Жадаю вам поспеху і плённай працы.
II. Уступ

А) Слова настаўніка. (Слайд 1)

Настаўнік чытае ўрывак з верша Н. Гілевіча “Дзяцінства”.

А быў жа ён – час,

Калі мне здаваліся:

Рачулка – ракой,

Пагорачкі – горамі,

Дзедава слова – Божым.

- Пра што гэты верш?

- А чаму я вам яго прачытала, адкажаце ў канцы ўрока.
Б) Увядзенне ў тэму.
- Якія творы Я. Маўра вы прачыталі да сённішняга ўрока? 
- Што аб’ядноўвае гэтыя апавяданні? (Тэма  пра жыццё дзяцей)

- А яшчэ тым, што яны былі напісаны ў 1927 годзе.
В) Паведамленне тэмы ўрока, мэтаў. (Слайд 2)

 - Тэма нашага ўрока - Янка Маўр. Жыццё дзяцей у цыкле твораў пра далёкія краіны (па апавяданнях “Лацароні”, “Слёзы Тубі”, “Незвычайная прынада”)

-  Сёння мы пазнаёмімся з вобразамі дзяцей у апавяданнях, іх жыццёвым лёсам, высветлім праблемы, якія ўзнімае Я. Маўр у апавяданнях. (Слайд 3)

[image: image3.emf]
В) Актуалізацыя ведаў па творы.

- А што вы ўжо ведаеце пра творчасць Я. Маўра? 

- Паглядзіце на выказванні пра Я. Маўра, якія запісаны на дошцы. Якім паўстае пісьменнік з гэтых выказваняў?(Слайд 4, 5)

[image: image4.emf]“

Чую біццё чалавечага

сэрца

…”

Я. Маўр


- Зараз бібліёграф раскажа вам пра яго жыццёвы лёс падрабязней.

Калі ўпершыню ў дваццатых гадах пачалі з’яўляцца навукова-прыгодніцкія творы Янкі Маўра, многія цікавіліся: хто гэты таямнічы Маўр? Што ён беларускі пісьменнік, сумненняў не было, бо хто ж, апрача беларуса, мог параўноўваць смак нейкага заморскага фрукта з нашай антонаўкай, бутоны трапічных кветак – з качаном капусты, пейзажы далёкіх краін – з Беларуссю? А вось кім ён быў раней, гадалі і так і гэтак. Адны лічылі яго вучоным-падарожнікам, накшталт Міклухі Маклая, другія – бывалым мараком, капітанам дальняга плавання.

Я.Маўр стаў вядомы чытачу ў 1926г., калі ў часопісе “Беларускі піянер” пачала друкавацца яго першая аповесць “Чалавек ідзе” з такім інтрыгуючым, незвычайным для беларускай літаратуры, загадкавым псеўданімам. Сапраўднае яго імя – Іван Міхайлавіч Фёдараў.

Пісьменнік нібы інтрыгаваў свайго маленькага чытача: адгадайце, хто хаваецца за незнаёмым іншаземным Маўрам? Маўр (у перакладзе з грэчаскай мовы) азначае цёмны. Так часта называлі людзей афрыканскага паходжання. Пісьменнік выступаў нібы сапраўдны паўнамоцны прадстаўнік шматпакутных абарыгенаў Афрыкі. Янка Маўр настолькі добра і дэталёва апісваў жыццё і побыт фуіджынцаў, папуасаў, яванцаў - жыхароў іншаземных краін, што чытачы ўяўлялі яго суайчыннікам гэтых народаў. Між тым Янка Маўр ніколі не быў у краінах, пра якія расказваў у сваіх кнігах, ён толькі марыў аб падарожжы вакол свету. Цікавую інфармацыю пісьменнік браў з розных часопісаў, кніг, а таксама з перапіскі з эсперантыстамі розных краін свету.
Пісьменніцкая праца Янкі Маўра — натуральны працяг яго педагагічнай дзейнасці. Ен выкладаў гісторыю і геаграфію, яго ў першую чаргу цікавілі тэмы з гісторыі і геаграфіі. Не любіў Маўр сухога, схематычнага выкладання прадметаў і часта наладжваў са сваімі вучнямі цікавыя завочныя падарожжы, пераважна ў далёкія краіны або ў глыб вякоў. Урокі праходзілі жыва, весела. Разам з настаўнікам фантазіравалі і вучні. Сам кіраўнік падарожжаў з часам станавіўся энцыклапедычна адукаваным педагогам. На мове эсперанта вёў перапіску з чужаземцамі, прымаў удзел у міжнародных з'еадах эсперантыстаў і такім чынам здабываў патрэбныя яму свежыя матэрыялы для школьных падарожжаў.
Г) Слоўнікавая работа. Практыкаванне “Фотазрок”

- Але без разумення некаторых слоў мы не можам працягваць урок . (Слайд 6).

 Чытанне і тлумачэнне лексічнага значэння слоў. (Адзін з вучняў працуе з тлумачальным слоўнікам)

- Запомніце гэтыя словы і запішыце ў той паслядоўнасці, як і на слайдзе. (Запіс у літаратурны сшытак)
Прявяраю 1-2 чалавек на веданне слоў. 

III. Работа над творамі.
IV. - Пра якія далёкія краіны расказвае Я. Маўр у сваіх апавяданнях? (Слайды 7, 8, 9)

- Нашы географы зараз пакажуць гэтыя мясціны на карце і раскажуць пра іх. (Слайд 10)
Неапаль (ад грэч.: Νέα Πόλις — новы горад; іт. Napoli) — трэці па велічыні горад Італіі пасля Рыма і Мілана і самы буйны горад паўднёвай Італіі.

[image: image7.emf]г. Неапаль, Італія


Неапаль з'яўляецца сталіцай рэгіёна Кампанія. Насельніцтва самога Неапаля складае прыкладна адзін мільён чалавек, а разам з прыгарадамі вакол Неапаля жывуць тры мільёна чалавек. Горад размешчаны на беразе Неапалітанскага заліва ў непасрэднай блізасці ад знакамітага вулкана Везувій.

Горад заснаваны грэкамі ў VIII стагоддзі да нашай эры. Ён увабраў у сябе самыя розныя мовы і культуры, што прывяло да з’яўлення непаўторнага “неапалітанскага стылю”. Неапалітанцы лічуць сябе асобнай этнічнай групай. Гэты рэгіён лічыцца радзімай піцы, неапалітанскага раманса і першым антыфашысцкім паўстаннем. Тут свой рытм жыцця і свае ўяўленні аб прыгажосці. Нездарма Неапаль лічыцца візітнай карткай Італіі.

І́ндыя — краіна ў паўночна-ўсходняй Азіі, якая мяжуе з 6 краінамі. Тэрыторыя Індыі займае большую частку індыйскага субкантыненту. Гімалаі ўтвараюць натуральную паўночную мяжу краіны, на поўдні дзяржаўную тэрыторыю Індыі амывае Індыйскі акіян.

Індыя – адна з найбуйнейшых па плошчы і другая пасля Кітая па насельніцтву краіна свету. Кожны шосты жыхар свету жыве ў Індыі. Краіна мае шматвяковую гісторыю. На працягу многіх стагоддзяў у Еўропе Індыю ўяўлялі як багатую і развітую краіну. Зараз яна сярод бедных і слабаразвітых. Палова дарослых індыйцаў ўсё яшчэ непісьменная, трэцяя частка насельніцтва жыве ніжэй і так вельмі нізкага ўзроўню галечы, а дзве трэція яго ўсё яшчэ заняты ў аграрным сектары. Прычыны крыюцца ў 200-летнім панаванні англійскіх каланізатараў, так і ў застойных формах да індустрыяльнага вытворчасці і яго велізарных памерах. Пасля абвяшчэння незалежнасці ў 1947 г. Індыя зрабіла значны крок наперад у сваім развіцці.
ШРЫ ЛАНКА з санскр.: Бласлаўлёная зямля. Дэмакратычная Сацыялістычная Рэспубліка Шры Ланка, дзяржава ў Паўднёвай Азіі, знаходзіцца на востраве Шры Ланка ў Індыйскім акіяне ля паўднёвага ўскрайку паўвострава Індастан. Фактычная сталіца краіны— горад Каломба, афіцыйная сталіца — Шры Джаявардэнапура Катэ, прыгарад Каломба, дзе размешчаныя парламент і некаторыя міністэрствы, рэзідэнцыя прэзідэнта. Востраў мае паўднёвы мыс Дондра і заходні Датч-Бэй.

[image: image9.emf]Востраў Цэйлон


У 1506 годзе партугальскі мораплавацель Лаўрэнсу дзі Алмейда адкрыў востраў Цэйлон. У 16 стагоддзі востраў стаў калоніяй Партугаліі, у 17 стагоддзі — Нідзерландаў, з 18 да сярэдзіны 20 стагоддзя — Велікабрытаніі. 4 лютага 1948 году краіна атрымала незалежнасьць у статуце дамініёна і ў 1972 годзе была абвешчаная Рэспублікай Шры-Ланка.

Індыя

В. Цэйлон


- Назавіце галоўных герояў гэтых твораў. (Вучні адказваюць:  Джузепе, Сідры і Тубі). Як склаўся іх жыццёвы лёс?
Б) Групавая работа. Метад “Лагічны ланцужок”. (Слайд 11)

- А зараз вы адправіцеся ў тую краіну, дзе вас сустрэнуць героі апавяданняў. Для гэтага вам трэба атрымаць білет з назвай краіны. (Вучні выцягваюць білет, так фарміруюцца 3 групы, якія адправяцца ў Індыю, на востраў Цэйлон і ў Італію).
- На картках урыўкі з апавяданняў. Вам трэба іх размясціць так, каб узнавіць сюжэт твораў.
Апавяданне “Незвычайная прынада”

1) Маці падышла да круглага бамбукавага кошыка, аблепленага з абодвух бакоў гноем, глянула туды, і сэрца яе сціснулася: там заставалася толькі жмені са дзве рысу.
2) Перад жыхарамі ўжо лунае жудасная здань голаду, які абавязкова вядзе за сабой і чуму. А гэтыя два сябры часта на працягу некалькіх тыдняў уносяць столькі народу, колькі ёсць у якой-небудзь дзяржаве, як, скажам, у Бельгіі, Нарвегіі ці яшчэ дзе.


3) — Можа б, яшчэ раз паспрабаваў ты знайсці працу на плантацыі,— сказала жонка, выйшаўшы на двор.
— Дзе там,— безнадзейна махнуў рукой Асан, але на кожны выпадак парашыў пайсці.

4) Вось направа ад дарогі сярод гаю ўздымаецца «Вежа Маўчання». Асан зірнуў і ўздрыгануўся.

5) — Вось зірні, і ён паказаў на газету, прылепленую да сцяны.
— Я не умею чытаць. 
— Ну дык я прачытаю,— сказаў адзін з рабочых і прачытаў наступнае: «Патрабуюцца здаровыя, укормленыя дзеці для прынады пры паляванні на кракадзілау. Будуцъ вернуты ў цэласці».


6) Дадому ён ужо прыйшоў перакананы, што рызыкнуць варта. Ён ведаў, што цяжэй за ўсё будзе пераканаць маці. Каб ухіліцца ад гэтага непрыемнага абавязку, ён парашыў зусім ёй нічога не казаць. Ён пойдзе з сынам на некалькі дзён, а потым прыйдзе з ім і з грашыма.


7) Па-над джунглямі стаяла ноч. Магутны Ганг імчаў свае чорныя хвалі.
На пакатым беразе пад купай бамбуку сядзеў Сідры. Абсталявалі яго багата: сядзеў ён на белай посцілцы, ля яго былі розныя смачныя рэчы, такія, якіх ён не толькі ніколі не еў, але і не бачыў, і шакалад, і пірожнае, і піражкі, і цукеркі розныя; былі і цацкі.

8) Сідры застаўся жывы. Толькі нагу страціў. Але ж затое за гэтую нагу сям'я кармілася некалькі месяцаў. А потым... потым зноў зажылі, як раней.

Апавяданне “Слёзы Тубі”
1) Маленькі Тубі ўвесь свой маленькі век пражыў на беразе мора. Заўсёды перад яго вачыма была бязмежная прастора — то ціхая, ласкавая, то бурная, злосная.

2) Яны жылі ўдваіх з маткай у хацінцы з галля. Бацька памёр тры гады назад, калі Тубі было восем год. Ён добра памятаў свайго бацьку.

3) Лодкі пад'язджалі да берага, людзі зносілі ў шатры чаралашкі. Тут іх разбівалі і чагосьці шукалі ўсярэдзіне. Адны са злосцю адкідалі ўбок, у другіх знаходзілі нейкія бліскучыя, светлыя каменьчыкі. I тады дзядзькі ў белым пстрыкалі пальцамі, шчэрылі белыя зубы і казалі:
— О, гэта добра!
— Гэтая штукенцыя можа даць тысяч дваццаць! А людзі, што лавілі гэтыя чарапашкі, ляжалі на беразе ледзь жывыя. I шмат у каго з рота ішла кроў. Асабліва ў бацькі Тубі.


4) I так было кожны дзень, цэлы месяц, без ніякага перапынку.
У аношні дзень бацька прынёс маці трохі грошай. Выгляд яго быў ужо зусім дрэнны. Матка засумавала. А назаўтра бацька памёр.

5) Гэты настаўнік, відаць, быў вельмі сярдзіты, бо заўсёды трымаў у руцэ бізун. Вучняў набралася чалавек пятнаццаць. Пачалося навучанне. Настаўнік узяў пяць белых, досыць вялікіх каменьчыкаў, даў хлопцам, каб яны добра прыгледзеліся да іх, кінуў каменьчыкі ў мора і загадаў пяці хлопчыкам, каб кожны з іх дастаў па каменьчыку.

6) Заліўся хлопчык слязьмі, а следам за ім і Тубі.
— Чаго ж ты, дурань, равеш? — кажа яму настаўнік.
Але не мог Тубі сказаць, што тэты ўдар яго таварыш атрымаў праз яго, Тубі.

7) Вучэнне скончылася. Тубі мае дванаццаць год і ўжо можа падзарабляць. Праўда, не столькі, як дарослы, але яго больш ахвотна бяруць, бо навуку скончыў ён першым.

8) Але ж і сярод такіх багацеяў агульную ўвагу звярнула на сябе жонка «нафтавага караля», лэдзі Сміт. Яна ўся ззяла золатам і брыльянтамі. А больш за ўсё вабіла да сябе вялізная дзіўная жамчужына…

— Пяцьдзесят тысяч каштуе! — шапталіся зайздрослівыя пані.
— Нездарма легенда кажа, што гэта скамянелыя божыя слёзы.
Не ведалі яны, што гэта не божыя слёзы, а слёзы маленькага голага чорнага Тубі з вострава Цэйлон.

Апавяданне “Лацароні”
1) Зірні на Неапаль, а потым памірай!
Так кажуць італьянцы аб гэтым горадзе. I багатыя людзі з усіх канцоў Еўропы з'язджаюцца, каб зірнуць і — не памерці, не, а добра пажыць, пагуляць.
2) — Праўду кажуць, што гэта найлепщы куток на зямлі. Нават бедным добра жыць, не трэба клапаціцца аб адзенні. Нядужа трэба, каб пражыць.
I нашы «добрыя пані» шчыра верылі, што ўсім тут добра жывецца, што ўсе тут шчаслівыя. I нават гэты маленькі лацароні створаны толькі для таго, каб надаць цікавасць і прыгажосць усёй карціне...


3) Не паспела манета апусціцца на дно, як хлопчык нагнаў яе і вынырнуў з вады, трымаючы грошы ў зубах.
— Малайчына! Брава! — крыкнулі пані і нават запляскалі рукамі.
Але тут падбегла яшчэ некалькі такіх самых дзяцей. I калі кінулі яшчэ манету, у вадзе пачалася валтузня. Тым часам падбеглі яшчэ трое, гадоў па пяць-шэсць, яшчэ больш абадраныя і запэцканыя. Яны пачалі пець, скакаць, прадстаўляць нейкія тэатральныя сцэны.

4) Чаму і як зрабіўся Джузепе лацароні, ён і сам добра не ведае. Здарылася гэта тады, калі яму было гадоў пяць-шэсць. Жыў ён, як і ўсе добрыя людзі, у маленькай цёмнай і бруднай халупе, меў бацькоў і старэйшага брата Паола. Але вось аднаго разу прыйшлі нейкія людзі ў чорных кашулях, пачалася мітусня, крыкі, страляніна, загарэлася суседняя хата, потым іхняя. Маці кудысьці знікла, а бацька застаўся забітым на вуліцы. Джузепе пабег куды вочы глядзяць, заблытаўся, ды так і застаўся пад «чароўным небам ».

5) — Справа ёсць: пажывіцца можна. Сёння ўначы... Справа небяспечная. Вось я і маліўся, каб мадонна дапамагла. Згодзен за гэта паставіць хоць дзесяць свечак. Але яна раз ашукала мяне, каб ёй гэта бокам вылезла. Астатні раз звяртаюся да яе. Калі і цяпер не дапаможа, выберу сабе другога святога.
— А якая справа?

6) За гэты момант Джузепе ўспомніў адразу тры важныя рэчы: першае, што гэтага пана ён бачыў тады, калі загінулі яго бацькі і дом; гэты пан быў тады нібы начальнікам у фашыстаў. Другое, што ён успомніў, гэта прозвішча Маконі. Здаецца, яго бацьку звалі Маконі — Петра Маконі,— як яму няясна ўспамінаецца. I трэцяе,— што ў яго быў старэйшы брат Паола. Можа, гэты Паола Маконі і ёсць яго брат?

7) Вось гэты хлапчук упарта хоча нешта сказаць,    растлумачыў увайшоўшы.
— Чаго табе трэба, хлопчык? — запытаўся прамоўца.
— Паола Маконі.
— Адкуль ты яго ведаеш? Што ты хочаш яму сказаць?

8) — Джузепе?! Брацік мой! — усклікнуў той, ухапіў яго, падняў і прыціснуў да сябе…  Пакуль што на гэтым наша гісторыя канчаецца. Але хочацца яшчэ зазначыць, што для фашыста той дзень быў вельмі няўдалы. Калі ён прыйшоў сюды, то не застаў людзей, а калі вярнуўся дадому — не застаў сваіх рэчаў.

Пры праверцы задання вучні з другіх груп назіраюць і выпраўляюць адказы, калі трэба.

В) Работа ў групах “Прававеды”. (Слайд 12)

- Які дакумент у нашай краіне абараняе правы дзяцей? (Закон РБ “Аб правах дзіцяці”)

- Зараз кожная група папрацуе з гэтым законам і раскажа, якія праы дзяцей былі парушаны ў пэўным творы.

ЗАКОН РЭСПУБЛIКI БЕЛАРУСЬ «Аб правах дзiцяцi»

Глава I. Агульныя палажэнні

Артыкул 4. Права на жыццё

Кожнае дзiця мае неад’емнае права на жыццё. Дзяржава абараняе жыццё дзiцяцi ад любых процiпраўных замахаў.

Артыкул 5. Права на ахову i ўмацаванне здароўя

Кожнае дзiця мае неад’емнае права на ахову i ўмацаванне здароўя.

Артыкул 6. Раўнапраўе дзяцей

Усе дзецi маюць роўныя правы незалежна ад паходжання, расавай, нацыянальнай i грамадзянскай прыналежнасцi, сацыяльнага i маёмаснага становiшча, полу, мовы, адукацыi, адносiн да рэлiгii, месца жыхарства, стану здароўя i iншых акалiчнасцей, якiя датычацца дзiцяцi i яго бацькоў. 

Артыкул 8. Права на годны ўзровень жыцця

Кожнае дзiця мае права на ўзровень жыцця i ўмовы, неабходныя для паўнацэннага фiзiчнага, разумовага i духоўнага развiцця. Дзяржаўныя органы праз сiстэму сацыяльных i эканамiчных мер забяспечваюць стварэнне гэтых умоў.

Артыкул 9. Права на недатыкальнасць асобы, абарону ад эксплуатацыi i насiлля

Кожнае дзiця мае права на абарону сваёй асобы ад любых вiдаў эксплуатацыi i насiлля. Асобы, якiм стала вядома аб фактах жорсткага абыходжання, фiзiчнага i (або) псiхiчнага насiлля ў адносiнах да дзiцяцi, што ўяўляюць пагрозу яго здароўю i развiццю, абавязаны неадкладна паведамiць аб гэтым у кампетэнтны дзяржаўны орган.

Глава 2. Дзiця i сям’я
Артыкул 15. Права на пражыванне ў сям’i

Кожнае дзiця мае права жыць у сям’i, ведаць абаiх сваiх бацькоў, права на iх клопат, сумеснае з iмi пражыванне, за выключэннем выпадкаў, калi разлучэнне з адным або абаiмi бацькамi неабходна ў iнтарэсах дзiцяцi.

Артыкул 17. Адказнасць сям’i за дзiця

Бацькi або асобы, якiя iх замяняюць, павiнны ствараць неабходныя ўмовы для паўнацэннага развiцця, выхавання, адукацыi, умацавання здароўя дзiцяцi i падрыхтоўкi яго да самастойнага жыцця ў сям’i i грамадстве. Парушэнне правоў i ўшчамленне iнтарэсаў дзiцяцi бацькамi або асобамi, на ўтрыманнi якiх яно знаходзiцца, цягнуць адказнасць, прадугледжаную заканадаўствам Рэспублiкi Беларусь.

Артыкул 18. Права на жыллё

Кожнае дзiця мае права на жыллё. Рэалiзацыя дадзенага права ажыццяўляецца ў парадку, устаноўленым жыллёвым заканадаўствам Рэспублiкi Беларусь.

Артыкул 21. Сацыяльная абарона сям’i дзяржавай

З мэтай паўнацэннага ўтрымання i выхавання дзiцяцi ў сям’i дзяржава ўстанаўлiвае неабходны ўзровень матэрыяльнай падтрымкi ў выглядзе дзяржаўных дапамог, гарантуе права на карыстанне дзiцячымi дашкольнымi ўстановамi i прадастаўляе льготы ў адпаведнасцi з заканадаўствам Рэспублiкi Беларусь.

Глава 3. Дзiця i грамадства

Артыкул 23. Права на адукацыю

Кожнае дзiця мае права на атрыманне бясплатнай адукацыi, у тым лiку на роднай мове, выбар навучальнай установы ў адпаведнасцi з актамi заканадаўства Рэспублiкi Беларусь.

Артыкул 24. Права на працу

Дзiця мае права на атрыманне прафесii, удзел у самастойнай працоўнай дзейнасцi ў адпаведнасцi з яго ўзростам, станам здароўя i прафесiйнай падрыхтоўкай. Забараняецца прымяненне працы дзiцяцi на цяжкiх работах i работах са шкоднымi або небяспечнымi ўмовамi працы, падземных i горных работах, а таксама на iншых работах, якiя шкодны для яго здароўя i развiцця або наносяць урон наведвальнасцi агульнаадукацыйнай школы. 

Глава 4. Дзiця ў неспрыяльных умовах i экстрэмальных сiтуацыях

Артыкул 29. Абарона правоў дзiцяцi, якое засталося без апекi бацькоў

Дзiця, якое засталося без апекi бацькоў, мае права на асаблiвы клопат з боку дзяржавы. Органы апекi i папячыцельства павiнны прымаць усе неабходныя меры па ўладкаванню дзiцяцi, якое засталося без апекi бацькоў, на выхаванне ў сям’ю (на ўсынаўленне (удачарэнне), пад апеку, папячыцельства, у прыёмную сям’ю). Дзяржава аказвае матэрыяльную падтрымку такiм сем’ям у адпаведнасцi з заканадаўствам Рэспублiкi Беларусь.

Артыкул 33. Забарона ўдзелу дзяцей у ваенных дзеяннях

Прыцягненне дзяцей да ўдзелу ў ваенных дзеяннях, узброеных канфлiктах, прапаганда сярод дзяцей вайны i насiлля, стварэнне дзiцячых ваенiзаваных фармiраванняў забараняюцца.

Артыкул 34. Правы дзяцей-бежанцаў

Дзецi-бежанцы, якiя страцiлi жыллё i асабiстую маёмасць у вынiку ваенных дзеянняў, узброеных канфлiктаў на нацыянальнай або iншай глебе, маюць права на абарону сваiх iнтарэсаў. Мясцовыя выканаўчыя i распарадчыя органы па месцы знаходжання дзiцяцi прымаюць меры для пошукаў бацькоў або сваякоў, аказваюць матэрыяльную, медыцынскую i iншую дапамогу, пры неабходнасцi ўладкоўваюць яго ў лячэбна-прафiлактычную, дзiцячую iнтэрнатную, iншую навучальна-выхаваўчую ўстанову.

V. Фізкультхвілінка “Тузін пытанняў”. (Слайд 13)

“Тузін пытанняў”


· Фізкультхвілінка ў нас будзе незвычайная, у выглядзе гульні “Тузін пытанняў”. Вы зможаце свабодна перамяшчацца па класе. Вам трэба будзе адказаць на 12 пытанняў. Калі вы даеце станоўчы адказ, то перамяшчаецеся да прымацаванай на дошку карткі “Так”, калі адмоўны  - перамяшчаецеся ў супрацьлеглы бок да карткі “Не”. Калі даеце адказ “Магчыма”, то размяшчаецеся па цэнтру. Кожны дзейнічае індывідуальна.
Пытанні:

1) Сёння добрае надвор’е?

2) Ці верыце вы ў поспех?

3) Вы прачыталі ўсе апавядянні да ўрока?

4) Вы лічыце, што сюжэт гэтых твораў востры?

5) Ці ва ўсіх творах лёс дзяцей трагічны?

6) Вам спадабаўся Неапаль?

7) Ці выклікалі творы пачуцці болю і гарачага спачування героям?

8) Вы раздзяляеце антыгуманістычную палітыку каланізатараў?

9) Ці ўзнікла ў вас жаданне дапамагчы дзецям?

10) Пра жонку нафтавага караля Я. Маўр нагадвае ў апавяданні “Лацароні”?

11) Сваё дзяцінства вы лічыце шчаслівым, бесклапотным?

12) Вы ганарыцеся тым, што жывяце ў нашай мірнай краіне?

VI. Падагульненне. Работа ў пары. (Слайд 14)

Тэма: жыццё дзяцей у 

каланіяльных краінах

Месца дзеяння

Ідэя твораў Жыццёвы лёс дзяцей

Форма твораў: апавяданне Назвы апавяданняў

Галоўныя героі – дзеці Развязка

Праблематыка

Актуальнасць у наш час

Кантраст у апісанні падзей

Год напісання тораў


· Запоўніце табліцу. Што ў гэтых апавяданнях агульнае? Чым яны адрозніваюцца? (Работа правяраецца і дапаўняецца вучнямі)
	агульнае
	рознае

	Тэма: жыццё дзяцей у каланіяльных краінах
	Месца дзеяння

	Ідэя твораў
	Жыццёвы лёс дзяцей

	Форма твораў: апавяданне
	Назвы апавяданняў

	Галоўныя героі – дзеці
	Развязка

	Праблематыка
	

	Актуальнасць у наш час
	

	Кантраст у апісанні падзей
	

	Год напісання тораў
	


· Чаму лічуць гэтыя творы і зараз актуальнымі?
· Ці можна назваць Я. Маўра пісьменнікам-гуманістам?

· Якія жыццёвыя ўрокі далі вам апавяданні?

· Дык чаму ж, дзеці, у пачатку ўрока я вам прачытала верш пра дзяцінства?

VII. Рэфлексія “Сардэчкі”. (Слайд 15)

· Што б вы пажадалі ўсім дзецям свету?
· Прымацуйце карткі з сардэчкамі да тых герояў на дошцы, якім вы спачувалі, тым самым выразіўшы ім сваю любоў. 
VIII. Выстаўленне адзнак
IX. Дамашняе заданне
Падрыхтаваць вуснае выказванне “Маё адкрыццё пісьменніка Янкі Маўра”
Дадатак 1

Дапаможнік
Вострая сюжэтнасць твораў

Драматызм падзей

Антыгуманістычная палітыка каланізатараў

Аматары экзотыкі

Перавага маральных якасцей туземцаў над прыгнятальнікамі

Людзі другога гатунку

Часцей лёс дзяцей у названых апавяданнях трагічны

Асуджэнне буржуазнага грамадства

Пачуцці, настрой

Сум, смутак

Боль, гарачае спачуванне

Судачыненне да лёсу дзяцей 

Жаданне дапамагчы

Жаданне змяніць жыццё дзяцей у каланіяльных краінах

Жаданне пранікнуцца інтарэсамі і клопатамі, смуткам і радасцю працоўнага чалавека свету

Шчырая любоў да простых працоўных людзей і глыбокая нянавісць да прыгнятальнікаў
Запамінаюцца надоўга
Пратэст супраць беспрытульнасці, эксплуатацыі дзіцячай працы

“Чую біццё чалавечага сэрца…”

                               Я. Маўр

“Гэта арыгінальны і багаты па сваіх творчых здольнасцях, па сваёй універсальнай эрудыцыі пісьменнік”
                                       А. Якімовіч

